
Udazkeneko migrazioaren unerik gorena egun hauetan da eta, hain justu, Euskal Herritik igarotzen dira Afrikara doazen Mendebaldeko Europako hegazti guztiak. 

Hegaldatzeko sasoian 

Irune Lasa - Irun 

Aristotelesek uste zuen negua hurbiltzean enarak padura eta lokaztietan lurperatzen zirela, zapoen eta sakelen antzera, udaberria itzuli arte hibernatzeko; eta Aristoteles esana, nork zalantzan jarri. Bi mila urte inguru igaroko ziren lurperatutako enarak hil egiten zirela frogatu zen arte. Orain badakigu uda honetan gure teilatupeetan habiak egin dituzten enarak milaka kilometro hegoalderago, Afrika tropikalean daudela edo hara bidean. Inguruotan kukurik ere ez da entzungo udaberrira arte, Sahara azpiko sabana hartu baitu babes, hotzetik ihesi. 

Aldiz, badira iparraldetik Euskal Herriko padura, aintzira eta mendietara negua pasatzera etorri den hegaztirik. Lertxunak eta lertxuntxoak ikus daitezke egunotan Plaiaundiko paduran (Irun). Batzuek negua Euskal Herrian pasako dute, beste batzuek, mokozabalak bezala, atseden egun batzuk hartu, ondo jan sasoia berreskuratzeko eta hegaldatu da jada hegoalderantz. 

Egun hauetan bertan Plaiaundiko padura soilik atsendeleku gisa hartu du, berriz, lezkari arruntak. Beharko; agian habia Suedian egin baitzuen maiatzean edo ekainean eta negua, beharbada, Boli Kostan pasako baitu. Eta edozeinen eskuartean erraz asko kabitzen da txoritxoa! Mikel Etxaniz Plaiaundiko ornitologoak argitzen du: «Txori txikiek egiten dituzte bide luzeenak, ez zikoinek edo kurriloek, intsektujaleek baizik». 

Horrexegatik, bere neurriarengatik, zaila omen da lezkaria ikustea paduretan, hantxe egonda ere. «Errazago ikusten da, adibidez, harri-iraularia». Ia urte osoan ikus daiteke espezieko txoriren bat Plaiaundin, bertan denbora gutxiz gelditu arren, «asko mugitzen dira eta», dio Etxanizek. 

Kanada ipar-iparretik Irunera 

Mugitu, zalantzarik gabe, asko mugitu da aurten Plaiaundiko padura bisitatu duen harri iraulari bat. Duela 10 egun ere ikusi zuten txoria lehen aldiz abuztuaren 8an antzeman zuten, eta eraztunak zituela jabetu ziren. Teleskopioarekin kodea behatu, eta hegaztia nondik zetorren ikertzen hasi ziren. Europako herrialdeetako kode batek berak ere ez ziela balio ikusi zutenean jada harritzen hasi ziren. Azkenean topatu zuten txoritxoaren jatorria: Ekainean jarri zizkioten eraztunak Ellesmere uharteko base militar batean. Kanada iparraldeko uhartea da Ellesmere eta Groenlandiaren ipar-mendebaldetik hurbil dago. Militarren base hori Ipar polotik hurbilen dagoen Lurreko giza bizilekua da. «Ziurrenez neguan hemen (Plaiaundin) geldituko da». 

Eskandinavia, Islandia... ezjakinari sinestezina egiten zaio beren bidaia horren distantziak egitea. Jakitunei ez. «Hegazti horientzat normala da 9.000 kilometroko migrazioak egitea», azaltzen du Mikel Etxanizek. «9.000 kilometro udazkenean eta beste 9.000 kilometro udaberrian». 

Eta bide luze horretan Euskal Herritik igarotzen dira Europa Mendebaldeko txori migratzaile guztiak. toki estrategikoan gaude, haien ikuspuntutik inbutu bat baita hau, itsasoaren eta Pirinioen artean. «Herbehereetan jaio den hegazti batek ez daki mendiak zer diren ere. Zaila du, beraz, Pirinioak igarotzea». Kurriloak eta usoak dira mendiekin gehien ausartzen direnak, Lizarrietan badakitenez. «Eta itsasoa ere sekulako oztopoa da lurreko txorientzat. Txantxangorri batentzat, adibidez, lauzpabost egun itsasoan egitea odisea bat da». Autobideko atsedenleku dira, beraz, Euskal Herriko padura eta hezeguneak milaka txorirentzat. 

Eta orain, urrian udazkeneko migrazioaren une gorenean daude hegaztiak. «Abuztu amaieran hasten dira lehen mugimenduak eta azarora arte iraungo du migrazioak». 

Garaiaren abantailen bila 

Zergatik, baina, milaka eta milaka kilometro egin? Teoria bat baino gehiago daude. «Gehienbat bi garaien abantailak baliatzeko aldatzen dira lekuz. Europa iparrean ezin dute negua igaro, ez hotzaren erruz, ondo elikatua badago hegaztiak hotza jasan baitezake. Hotzak, ordea, jateko guztia kentzen die, lurra izoztu da eta, adibidez, intsektuak desagertu. Beraz, hegoaldera egiten dute. Udaberrian, aldiz, gune horietan bizitzak eztanda egiten du eta baliabideak biderkatu egiten dira. Alegia, garai ona baliatzen dute eta garai txarrean aldatu». 

Gizakiaren eraginez, dena den, etorri da aldaketarik haien joan-etorrietan. Azken urteetan, esaterako, gehiago dira lehen baino iparralderago gelditzen diren zikoinak. Zabortegiak elikagai iturri berria direlako da arrazoi bat. 

Arjuzanx aintziran, Landetan (Frantzia), antzeko zerbait gertatu da. Negua igarotzera Extremadurara (Espainia) joan ohi ziren kurriloetako batzuek hantxe geratzea erabaki dute, nekazaritza industrialak elikatzeko baliabideak biderkatu baitizkie. «Lotara aintzirara itzultzen direnean ikuskizuna paregabea da», aitortu du Etxanizek, «Afrikari buruzko dokumentaletan ikusten den modukoa, 20.000 kurrilorekin». Euskal Herritik bi ordura dago Arjuzanx aintzira. 

Hegaztiak iparralderako gelditzeko arrazoien artea n kontuan hartu behar da«mediterraneizazio bat gertatzen ari omen dela. Mediterranear eremuko hegaztien banaketa (iparrerantz) igotzen ari da. Poliki, hori bai». Horren ondorioa da mediterranear klimako lertxuntxo itzaina Euskal Herrian ikustea. 

Hezeguneekin gizakiak izan duen jokaerak ere eragin du hegaztien migrazioan, atseden lekuak mugatu baitzaizkie. «Baina moldatu dira». Iparrean Hondarribiko aireportua, hegoaldean tren geltoki handia eta ekialdean N-1 errepidea duen Plaiaundiko padura horren lekuko. 

«Pentsatzen dut lehen gehiago ibiliko zirela, baina igarotzen diren edo datozen hegazti kopurua murriztu den neurtzeko, urte pilo bateko datuak behar dituzu». Txingudin datu zaharrenak orain 50 urtekoak dira, «eta hori oso gutxi da bilakaera natural bat neurtzeko». Ehiztarien lekukotza zaharrenek Txingudik txori piloa igarotzen zirela diote. 

Zaleen grina eta ekarpena 

Hegaztien inguruko mundu honetara hurbiltzean, konturik deigarrienetakoa, agian, haiek behatzen zaleak direnen grina da. «Herrialde anglosaxoietako tradizioa da», dio Etxanizek. Hortik zenbaitek Birding deitzea zaletasunari eta birder zaleari (bird txoria da ingelesez). 

Gero eta gehiago omen dira. Eta behatzeaz gain, lan itzela ere egiten dute, goresten du ornitologo profesionalak: «Hegaztien inguruko ikerketa ez dago zientzialarien eskutan ezta unibertsitateetan ere». Amateurren eta haien elkarteen datuak izaten dira ia azterketa gehienen oinarri. 

Animaliak gustuko dituenarentzat aukera ona da txoriekin zaletzea, ikusita, besteak beste, zeinen zaila den ugaztunak ikustea. «Horregatik egin nintzen ornitologo. Horregatik, eta hegaztiak liluragarriak direlako». 

Everesten gainetik, Sahara zeharkatuz, edo Alaskatik Hawaira 

Migrazioetan garaiera handien hartzen duen txoria da,agian, 9.000 metrotan Everest gainetik igarotzen den antzara. Hegazti mordoak zeharkatzen ditu Saharako basamortuaren 2.000 kilometroak. 20.000 kilometro egiten ditu, esaterako atun txoriak zirkulu artikotik Afrika hegora. Alaskako urre txirri arruntak negua Hawain igarotzen du, eta, horretarako, 3.000 kilometro egiten ditu itsasoaren gainetik, atsedenik gabe, 48 ordutan. 
________________________________________________________
«Txoriaren istorioren bat kontatzen duen argazkia bilatzen saiatzen gara» 
Felix Calvo eta Txema Grandio - Hegaztien argazkilariak
Orrialdeotako argazkiak bi irundar hauenak dira, gordeta duten altxorraren erakusgarri. Hamabost urte daramatzate hango eta hemengo hegaztiak objektiboarekin ehizatzen. 

I. Lasa Irun 

Txingudiko paduran ehiza debekatuta dagoela jakinda, bisitaria agian harrituko da bi lagun kamuflatzeko jantziekin datozela ikusita. Hegazti bila datoz; eskuetan, ordea, eskopetarik ez, tripodeak daramatzate. 

Felix Calvok eta Txema Grandiok bezainbeste ordu inor gutxik egingo zituen Plaiaundin. Egun arrunt batean, goizeko 7:00etan han dira , «eta aurrekoan noiz bukatu genuen? 17:00etan edo?», galdetu dio Grandiok Calvori. «Hor nonbait», erantzun dio hark. «Eta egun guztia sekulako euri jasarekin», gaineratu du lehenak. 

Eta ez dira profesionalak. Alegia, jarduera hori ez dute bizibide. Erreleboan egiten dute lan biek, eta horrek ematen die biei, esaterako, astearte goiz batean argazkiak ateratzen egoteko aukera. 

«Hegaztien gidaren batean, eta aldizkariren batean egin izan ditugu kolaborazioak, baina honekin ezin da bizi», azaldu du Felix Calvok, «gastuak pixka bat arintzeko balio du, asko jota». Grandioren arabera, badago hegaztiei argazkiak ateratzea ofizio hartu duenik. Eta biek diote dute ziurrenez profesionalak ezin diola argazki bati beraiek eskaintzen dioten adina denbora eskaini. 

Beste abantaila handi bat badute bi argazkilariek. Irundarrak dira, eta bertan dute Plaiaundiko padura. Bere txikian, hezegune honek hainbat hegazti espezie hartzen ditu, batzuk urte osoan, beste batzuk migrazioetan igarotzen direnean. «Tokia horren hurbil izanda errazagoa da orduak egitea honetan. Nekezagoa izaten da urrutirago joan behar baduzu. Araban mirotz batzuekin jardun gara udaberri honetan eta aurrekoan; eguraldia dela edo beste zerbait dela, txoriak agertu zain 8-10 ordu pasa eta 200 kilometroko joan-etorria alferrik egin duzunean, gogorragoa da», Grandioren arabera. «Dena den, normalean, Euskal Herrian ibiltzen gara, 100-150 kilometroren itzulinguruan». 

«Eta ez gara espezie berezien bila joaten», zehaztu du Calvok. «Gure helburua ez da, ez dakit zein espezieko txori baten argazkia lortzea. Momentu bereziak harrapatzen saiatzen gara, jarduerari buruz, elikadurari buruz.. Txoriaren istorioren bat kontatzen duen argazkia bilatzen dugu, ez erretratu soil bat». 

Horrek esan nahi du egunak pasa ditzaketela txori baten portaera jarraitzen. Non hartzen duen pausalekua, non hegaldatzen den, non jaten duen. Hori, neurri batean, baldintzatu dezaketela aitortzen du Calvok: «Baldin badakigu hurbil gelditzen dela, agian pausalekua guk jartzen diogu, egur batekin, esaterako. Edo janaria ere hurbiltzen, arrainen bat edo. Ikusi egin behar da nola 'harrapatu'». Ildo horretan, hegaztiak ezkutalekuetara ohitzea ere lortu behar dute. 

Pazientzia izugarria dutela zalantzarik ez. Astea egin dute martin arrantzale batek eurek jarritako korrokoiak, bere pausalekuan ez beste edozein tokitan nola jaten dituen ikusten. «Makur jokatzen ari da!», egiten du marmar Felix Calvok. «Pausalekuko bere argazki mordoa ditugu baina...», Txema Grandiok. 

Argazkia ez du hegaztiaren portaerak soilik baldintzatzen. Esaterako, txoriaren atzealdean zer agertzen den ere aintzat hartzen dute, eta nola ez, argia ere. Grandiok dionez, «horregatik nahiago dugu eguraldi txarra, eguzkia altxatzen denean itzal gehiegi baitago. Hala ere, uretan bazaude, agian gehiago komeni da eguraldi ona, isla baliatzeko». 

Digitalizazioarekin kostuak merkatu zaizkie, baina argazki kopurua biderkatu. Egun bakarrean 500 argazki ateratzeko gai dira, horietatik dozena erdi soilik gordetzeko.Ez Calvok ez Grandiok ez dute Digiscoping -argazki kameradun teleskopioa- teknikarik erabiltzen. Arrazoia argi dauka Grandiok: «Horrek handitzeko aukera ematen dizu, baina guk kalitatea nahi dugu». 

Nahi duenak, bi argazkilari hauen lanaren kalitatea ikusteko aukera du Plaiaundiko ekoetxean.«Zuek biok, izugarri jakingo duzue argazkigintzaz eta ornitologiaz?». Zertarako ukatu. «Bai», erantzun du batak; «bai», erantzun du besteak ere.  

«Kolaborazioak egin izan ditugu aldizkarietan, baina honekin ezinezkoa da bizibidea ateratzea» 

Felix Calvo 

«Mirotzak etorri zain 8-10 ordu pasatu eta 200 kilometro batzuetan alferrik egitea gogorra da» 

Txema Grandio 

